
Кÿртĕм

Ухсай Яккăвĕ – чăваш поэзийĕшĕн çеç мар, пĕтĕм çĕршыв поэзийĕшĕн тĕлĕнмелле пулăм.
А. Макаров 
Кашни саманан хăйĕн кĕвви, юрри, сăвви … Кĕввине кура юрри тупăнать, юррине кура юрăçи. Кашни самана сăвăçи сăвă тĕвĕлет, хăшĕ ĕмĕрлĕх юлать, хăшă çулçă евĕр çилпе çумăрпах çухалать. Тăван халăх чунĕллĕ, шухăшлавĕллĕ çын, илемлĕ чăваш сăмахлăхне туйма пултаракан кăна тăван сăвва-юрра упрас, çĕнĕрен те çĕнĕ хайлав шăрçалас ĕçре пысăк пĕлтерĕшлĕ пулма пултарать.
Я. Г. Ухсай – чăваш халăхĕн таса чунлă, вичкĕн ăслă ывăлĕ, чăн-чăн халăх поэчĕ, пирĕн çĕршывăмăрăн нумай нациллĕ литературишĕн сумлă ят. Унăн поэзийĕн хăватлă юхăмĕ хăйĕн тĕсĕпе, хăйĕн кĕввипе, хăйĕн шухăшлавĕпе палăрса тăрать.
Мĕн чухлĕ талант, мĕн чухлĕ ăсталăх упраннă пулĕ çырма-çатраллă, лапчăк пÿртсемлĕ ялсенче! Çакăн пек пысăках мар йăмраллă ялта çуралса ÿснĕ пирĕн поэтăмăр. Эпир пурăнакан таврара илĕртÿллĕ вырăнсем сахал мар. Анлă уй-хир, пулса çитнĕ сап-сарă тыр-пул куçа илĕртет –  мĕн тери пуянлăх. Кашни пучахра – çĕр ĕçченĕн тарĕпе тăрăшулăхĕ, терт-хĕнĕ, кашни пучах этеме хăйне шăварса пăхса ÿстернĕшĕн тав тунă пек, телейлĕ пурнăçпа вăрăм ĕмĕр суннă пек туйăнать.
Пирĕн тĕпчев ĕçĕн теми – Я. Г. Ухсай лирики. Çыравçă халăх кăмăллакан хайлавсемпе пуян, хайлавĕсем вулакана таса чĕрĕлĕхпе, чун-чĕрен пăлхануллă сассипе кăсăклă пулсан чăннипех те тĕпчеве юрăхлă.
Ухсай Яккăвĕ чăн-чăн чăваш чĕлхи ăсти, вăл çут-çанталăка чĕррĕн курать, Тăван çĕре, хире тăпрана миçе тĕрлĕ ÿкермест поэт! Çурхи акара пĕрре, вырмара – тепре, вăрçă хирĕнче – пачах урăх! Пин шухăш поэтăн: тăван çĕр, уй-хир, улăх-çаран тавра, йăлтах чăваш хресчен куçĕпе курать! Тăпра-тусанран тухса Хĕвел тÿпине çĕкленнĕ Улăп Ухсай поэт. Ахальтен мар ăна «хирсен поэчĕ» тенĕ [1].
Ку темăпа çырнă ĕçсем те, критиксемпе çыравçăсем хаçат-журналта кăларнă рецензисемпе статьясем чылай пулин те унăн пултарулăхне пĕтĕмлетсе туллин хаклакан ĕçсем сахал. Вăл паянхи кунччен те чи çивĕч ыйтусенчен пĕри пулса тăрать.
Пирĕн тĕллев – Я. Ухсай пултарулăхне тĕпчесе унăн лирика ăсталăхне, поэтикин уйрăмлăхне, сăмах хăватне туйнине, çыравçăн литературăпа общество пурнăçĕнчи вырăнне хак парасси.
Тĕллеве пурнăçлама хамăр ума çакăн пек задачăсем кăларса тăратрăмăр:

1. Поэт ÿсĕмĕн çул-йĕрĕпе паллашасси.

2. Я. Ухсай пултарулăхне тишкересси.

3. Ухсай Яккăвĕн паянхи чăваш литературинчи вырăнĕпе пĕлтерĕшне палăртасси. 
Ĕçре тĕрлĕ меслетсемпе усă куртăмăр: хайлавсене хронологи тĕлĕшĕнчен тĕпчерĕмĕр, тĕпчевçĕсемпе çыравçăсен статйисемпе паллашрăмăр, çыравçăсемпе тĕл пулусем ирттертĕмĕр, чĕлхе хăйне ĕвĕрлĕхне, лирикăра мĕнле çĕнĕлĕхсем тунине тишкертĕмĕр.

Хамăр тĕпчеве эпир Станьял В. П., Абрамов В. А., Анатолий Юман ĕçĕсем çине таянса çыртăмăр.
Пирĕн тĕпчев чăваш литература урокĕсенче Ухсай Яккăвĕн пултарулăхне вĕрентнĕ чухне темăна тухăçлă уçса пама пулăшакан паха материал пуласса шанатпăр. 
I. Я. Г. Ухсай пултарулăхĕнчи малтанхи утăмсем
1.1. Поэт ÿсĕмĕн çул-йĕрĕ

Чăваш халăх поэчĕн Ухсай Яккăвĕн пурнăçĕпе пултарулăх çулĕ чăннипех те питĕ пуян. Вăл 1911 çулхи ноябрĕн 26-мĕшĕнче чăваш литератури классикĕн К. В. Ивановăн тăван ялĕнче – Пушкăрт республикинчи Слакпуç ялĕнче чухăн хресчен çемйинче çуралнă. Пулас поэтăн ачалăхě йÿçě тěтěмлě хура пÿртре иртнě. Акă мěнле çырса хăварнă вăл кун пирки хăйěн пĕр аса илěвěнче: «Каçсерен, кăвайт умěнче ларнă чух, ăсра чи çутă çăлтăра курса çичě хут кěл тăваттăм. Халăхра çапла йăла пурччě. Кěл тумалли сăмахсене эпě тахçанах шутласа кăларнăччě. Мана телей ярса пама, хутла вěренме, ялта çыруçă пулса ěçлеме, хамăр ялта пурăнакансем валли хутсем çырса пулăшакан пулма Турăран ыйтаттăм». Пурнăç темěнле йывăр пулсан та ашшě ачана вěрентмех тăрăшнă. 1920-1924 çулсенче Ухсай Яккăвĕ ялти пуçламăш шкулта вĕреннĕ. Питě тăрăшуллă вěренекен пулнă вăл. Вырăс чěлхипе математикăна пултаруллă вěренсе пынă, юлташěсене те пулăшнă. Пуçламăш шкул хыççăн поэт хресчен çамрăкĕсен шкулĕнче, унтан Уфари педагогика институчĕн хатĕрлев уйрăмĕнче, кайран Мускаври М. В. Ломоносов ячĕпе хисепленекен университетра вĕренет. 
Темиçе çул хушши вăл Мускавра чăвашла тухса тăракан «Коммунар» хаçат редакцийĕнче ĕçленĕ, Пушкăрт АССР Министрсен Совечĕ çумĕнчи наукăпа тĕпчев институчĕн сотрудникĕ пулнă. Патăръелпе Ульяновскри педагогика училищисенче чăваш чĕлхипе литературине вĕрентнĕ.
Халăх поэчĕн пурнăçпа творчествăлла биографийĕ пĕтĕмпех революципе, çĕршыври социализмлă строительствăпа уйрăлми тачă çыхăннă. Вăл патша Раççейĕнчи хресченсен асаплă та выçă пурнăçне лайăх астăвать. Чăваш ялĕсенче трахомăпа чирлĕ суккăрланнă арçынсем, хĕрарăмсем, ачасем епле  çÿренине те хăй куçĕпе хăй курнă [9].
Пушкăрт хирĕсенче граждан вăрçи вучĕ алхаснă чухне Ухсай Яккăвĕ саккăрти ача пулнă. Мирлĕ халăха Колчак эшкерĕ епле  тискеррĕн асаплантарнисем, Чапаевăн хĕрлĕ салтакĕсем шурă гвардеецсене хирĕç паттăррăн çапăçнисем те çав çулсенче чылайăшĕ Ухсай куçĕ умĕнче пулса иртнĕ. Кайран, нумай çул иртнĕ хыççăн, çакăн çинчен поэт хăйĕн чи лайăх произведенийĕсенче каласа панă.
Ача чухнехи çулсене аса илсе Ухсай Яккăвĕ хăйĕн ашшĕпе амăшне чун-чĕререн тав тăвать. Вĕсем ăна çепĕç юрăсем нумай юрласа панă, паттăрсем çинчен тĕрлĕ юмах-халап кала-кала кăтартнă. Чăваш халăхĕпе вырăс халăхĕн сăмах вĕççĕн çÿрекен произведенийĕсемпе паллашнăçемĕн пулас поэт умĕнче çапла çĕнĕ, халиччен пĕлмен тĕнче, уçăлать, пултаруллă çамрăк йĕкĕтĕн кăмăлĕ калавсем, очерксем, сăвăсем çырас туртăмпа çĕкленет.
Хăйĕн чи малтанхи сăввине («Юратрăм эп, хирсем, сире») Ухсай Яккăвĕ çур ĕмĕре яхăн каялла пичетлесе кăларнă. Тăван çĕре мĕн тери юратнине унта вăл акă епле  сăмахсемпе каласа панă:
Юратрăм эп, хирсем, сире,

Сана та, сĕм-хура вăрман!

Нихçан та шухă чĕрере

Ку юрату çухалмĕ ман.

Нихçан та эп хăватăра

Манмастăп, хамăн юррăмра

Ура тапса, пуçа ухса

Сире мухтатăп эп, Ухсай.

Çакăнтан пуçласа халăх поэчĕ паян кунчченех тăван çĕр темипе кăвапаран çыхнă пек тачă çыхăннă. Хăйсен тăван çĕрне, тăван совет çĕршывне вĕçĕмсĕр юратакан çĕр ĕçченĕсем, вăрçă паттăрĕсем – акă камсем Ухсай Яккăвĕн сăвви-поэмисенчи тĕп геройсем. Унăн поэзийĕ пурнăç тĕрĕслĕхĕпе, калама çук ăшă лирикăпа, халăх ăсĕпе, ăшă юморпа тулнă. Литературăра ĕçлеме тытăннăранпа Ухсай аллă ытла кĕнеке (чăвашла, вырăсла) пичетлесе кăларнă.
Вăрçăчченех унăн творчествинче пĕр паллă туртăм палăрса тăратчĕ – чăваш халăхĕн хальхи пурнăçне революцичченхи пурнăçпа танлаштарса кăтартасси. Колхоз пурнăçĕ çинчен калакан сăвăсемпе балладăсем, юмахсемпе лирикăллă пĕчĕк поэмăсем историллĕ темăпа лирикăллă-эпикăллă, драмăллă пысак произведенисем те çыратчĕ. Çавнашкаллисен шутне эпир унăн «Халăхсен ылтăн кĕнеки» поэмăна тата сăвăласа çырнă «Тутимĕр» трагедие кĕртме пултаратпăр [9].
«Халăхсен ылтăн кĕнеки» поэмăна поэт СССР Конституцин проектне халăхра анлăн сÿтсе явнă май хавхаланса çырнă. Унăн композицине, сюжетне вăл пĕтĕмпех чăваш халăхĕн хальхипе иртнĕ пурнăçĕн танлаштарăвĕ урлă майлаштарнă.
Совет çыннисен пурнăçĕ епле пуянланса, тулăхланса пынине поэт «Кĕрхи октавăсем», «Уфа пасарĕ», «Чăваш çĕрĕ», «Кĕрхи кĕреке» ятлă лирикăллă пысăк мар сăвăсенче, «Туй», «Телей юмахĕ» поэмăсенче илемлĕ çырса кăтартнă. Ку сăвăсене вуласан, эпир тÿрех унăн пултарулăхĕ çав çуленче епле ÿссе кайнине, халăхăн сăмах вĕçĕн çÿрекен творчествинчи тĕслĕхсемпе вăл мĕн тери пĕлсе усă курма пултарнине туйса илетпĕр [3].
Вăрçă умĕнхи çулсенче Ухсай Яккăвĕ ачасемпе çамрăксем валли те сахал мар ăста произведени çырнă. «Кăмака çинчи Иван», «Пуканесен бригади» поэмăсем чăвашсен ача-пăча литературин фондне яланлăхах çирĕппĕн кĕрсе вырнаçнă. Вĕсене поэт пуян та илемлĕ чĕлхепе çырнă.
1.2. Литературăри ĕçĕ-хĕлĕ

Халăх поэчĕн творчествинче «Ĕмĕт» поэма пысăк вырăн йышăнать. Поэмăра кивĕ чăваш ялĕн пурнăçне, йăли-йĕркине, тĕп геройăн ача чухнехипе çамрăк чухнехи пурнăçне, унăн ĕмĕчĕ-туйăмĕсене тĕплĕн кăтартса панă. Чи хакли вара поэмăра çапах та ку мар, урăххи: чăваш литературинче Ухсай Яккăвĕ пĕрремĕш хут Владимир Ульянов чăваш çыннине Охотникова вĕренÿ аттестачĕ илмешкĕн экзамен пама  епле пулăшнине кăтартса пани.
Вăрçă умĕнхи драматургире Ухсай Яккăвĕн «Тутимĕр» трагедийĕ тивĕçлипех паллă вырăн йышăнчĕ. Кунта поэт Тутимĕр чăваш паттăрĕ, Пугачевпа Салават Юлаев ĕçĕсене малалла тăсса, XVIII ĕмĕрте чăваш халăхне ирĕклĕхшĕн пыракан кĕрешÿре епле ертсе пынине кăтартнă. Вырăнти хресченсен çав кĕрешĕвĕ йĕркесĕр те сапаланчăк пулнипе, пăлхава çĕкленнисем хăйсен умĕнчи тĕллевсене уçăмсăр курнипе чăнах та трагедиллĕ пулса тухнă. Çакна хăйĕн произведенийĕнче поэт истори тĕлĕшĕнчен тĕрĕс çырса панă. Трагедири çынсене – Тутимĕр паттăра, Эрпикене, пăлхава хутшăннă ытти геройсене поэт чăн-чăн реализмла сăнарсем туса кăтартма пултарнă. Поэмăра Пушкăрт республикинче пурăнакан ĕлĕкхи чăвашсен юррисемпе, преданийĕсемпе пĕлсе усă курни Ухсай Яккăвĕн çак чаплă произведенине историллĕ, нациллĕ паха колорит парса тăрать.
Ухсай творчестви Тăван çĕршывшăн пынă аслă вăрçă вăхăтĕнче вăйлă аталанса кайрĕ. Çар хаçатĕнче ĕçленине, çапăçусене тăтăш хутшăннине пăхмасăрах (поэт вăрçăра икĕ хут аманнă) ку çулсенче Ухсай Яккăвĕ сахал мар лирикăллă, çавăн пекех эпикăллă произведенисем çырма пултарчĕ. Совет салтакĕ унăн сăвви-поэмисенче алла хĕçпăшал тытса çапăçакан çын çеç мар. Чи малтан вăл аслă çĕршыв хуçи, шăпи çинчен шухăшлакан, ун илемлĕхне-пуянлăхне чунпа туйса тăракан çын пулса тухса тăрать. Совет салтакĕсем Тăван çĕршыв чысĕпе никама пăхăнманлăхĕшĕн пыракан кĕрешÿре мĕн тери паттăррăн çапăçни çинчен Ухсай Яккăвĕ сахал мар сăвă-поэма çырчĕ [3].
Чăваш писатĕлесем вăрçă вăхăтĕнче çырнă произведенисенчи чи таса ĕмĕт – Çĕнтерÿ ĕмĕчĕ, чи пысăк шанчăк – Çĕнтерÿ шанчăкĕ. Çав ĕмĕтпе çав шанчăк пирĕн халăха, унăн фронтри ывăлĕ-хĕрĕсене усал тăшмана хирĕç пĕтĕм вăя хурса çапăçма, ăна пуçĕпех аркатма хавхалантарнă. Халăхăн патриотла çĕкленĕвне, вăл тăшмана ылханнине, пирĕн тĕрĕслĕх пурпĕр çĕнтерессе шанса тăнине Ухсай Яккăвĕ те хăйĕн пройзведенийĕсенче, витĕмлĕ кăтартрĕ. Поэт-воин вăрçăн тертлĕ кунĕсенче хăйĕн вырăнне халăх ирĕклĕхĕшĕн кĕрешекенсен малти ретĕнче курнă.

1943 çулта Ухсайăн «Вăрçа хирĕнче» ятлă сăвăсен кĕнеки пичетленсе тухать. Унта поэтăн походсенче, окопсенче, блиндажсенче чĕререн тухакан сăмахсемпе çырнă сăввисем пичетленнĕ. Кашни сăвăра гражданла туйăм тапса тăрать, вĕсем совет воинĕсен чун-чĕрине, кăмăлне çĕклеççĕ, тăшмана ним шеллемесĕр аркатма чĕнеççĕ.
Ухсай Яккăвĕн вăрçă вăхăтĕнчи сăввисемпе поэмисен ярăмĕ «Полтава шывĕ хĕрринче» лирикăллă поэма-хроникăпа вĕçленет. Кунта вăл Аслă Отечественнăй вăрçăн юлашки кунĕсене сăнласа панă. Ун чухне поэт çапла çырнă:

Ылтăн Прага хĕпĕртетчĕ,

Çÿл çуртра, аял пÿртре

Уçнă пур чÿречене

Хĕрлĕ хĕм ялав вĕçетчĕ.

Çитмĕл çичĕ халăх ячĕ

Шавлакан çар хушшинче

Прагăна пĕр танк çинче

Кĕтĕм эп, чăваш поэчĕ.

Кунта поэт хăйĕн лирикăлла геройне чех хĕрĕпе пурнăç шăпи çинчен калаçтарать. Çав калаçура вăл совет воинĕсен вăрçă вăхăтĕнчи патриотла шухăш-кăмăлне  витĕр туйса илмелле, чун-чĕрене хумхантармалла уçса панă. Хамăрăн Тăван çĕршыва пуринчен ытларах юратнине, ăна темрен те çывăха хунине чăваш поэчĕ, гварди капитанĕ кăмăла çĕклемелле çырса кăтартать:

Хулара мана чи лайăх

Ылтăн çурт парнелеме

Тытăнсанта, эпĕ кайăп

Хам çуралнă хирĕме…

Чи хакли – Тăван çĕршывăм,

Тĕнчере пĕрре кăна.

Чăваш халăхĕн ывăлĕ-хĕрĕсем вăрçă çулĕсенче, ытти халăхсен çыннисем пекех, ăçта-ăçта кăна çитмен пулĕ, фашистсене хирĕç ăçта кăна кĕрешмен пулĕ! Пур çĕрте те поэт-воин тăван чĕлхе мĕнле янăранине илтет, совет салтакĕсем хăйсен чĕлхине чунтан юратнине курать, нумай юнлă çапăçусенче чăваш чĕлхипе поэзийĕ мĕнле вырăн йышăннине питĕ лайăх курать, ун çинчен вăл «Чăваш чĕлхи» ятлă сăвăра хавхаланса калать:

Орел та, Киев та, Варшава,

Белград та, Будапешт та, Порт-Артур…

Татти-сыпписĕр пычĕ вăрçă шавĕ,

Унта чăваш чĕлхин те пайĕ пур.

Этемлĕх историĕнчи чи йывăр вăрçă Совет Союзĕ çĕнтернипе вĕçленчĕ. Фашистла вăрă-хурахсене çапса çĕмĕрнĕ çĕнтерÿçĕсем нумайăшĕ килĕсене таврăнчĕç, мирлĕ ĕçе пуçăнчĕç. Чăваш халăхĕн юратнă поэчĕ те 1946 çулта киле таврăнчĕ, пĕтĕм вăя хурса хаяр вăрçă витĕр тухнă халăхăн пархатарлă мирлĕ ĕçĕ-хĕлĕ çинчен çĕнĕ сăвăсемпе поэмăсем çырчĕ. Вĕсене вулакансем ырласа йышăнчĕç. Анчах Яков Гаврилович мир вăйĕсене халĕ те куллен кун çирĕплетмеллине, пирĕн яланах сыхă пулмаллине манмасть, çамрăк ăрăва патриотла воспитани парассишĕн ырми-канми ĕçлет. 
Вăрçă хыççăнхи çулсенче Ухсай Яккăвĕн творчествинчи тĕп темăсенчен пĕри Чăваш çĕрĕнче колхозлă йĕрке епле пуçланса кайса çирĕпленсе çитнине кăтартакан тема пулнă. Хăйĕн сăввисемпе поэмисенче вăл халăх пурнăçĕн тĕлĕнмелле вăйĕпе илемне, çĕр ĕçченĕн чĕре çумĕнчи чи хаклă шухăш-туйăмĕсене калама çук пысăк ăсталăхпа çырса сăнланă. Çакă вăл уйрăмах «Кĕлпук мучи» поэмăпа «Ту урлă çул» романра палăрнă.
«Кĕлпук мучи» поэма – чăваш çĕр ĕçчен кунçулĕпе шăпине кăтартакан эпикăллă произведени. Поэмăри тĕп геройсен сăнарĕсенче чăваш çыннин нациллĕ характерĕн чи лайăх енĕсем палăрнă.
Колхозлă пурнăç çулĕ çине тăрасси чăваш ялĕнче те, ытти çĕрти ялсенчи пекех, çăмăллăн пулса пыман. Уйрăмах вăтам хресчен хытă иккĕленнĕ. Ухсай хăйĕн «Ту урлă çул» поэминче çавнашкал çынна Калля сăнарĕ урлă кăтартнă. Йывăр та асаплă çулпа пырса кĕрет колхоза Калля. Хăй хуçалăхĕшĕн çунакан çын психологине автор чăн пурнăçри тĕслĕхсене çывăххăн аса илтерекен сăрсемпе çырса кăтартать. Канăç паман иккĕленÿсене сирсе ывăтма пурнăçран кая юлнă тĕшмĕшлĕхлĕ Калляна коммунистсем пулăшаççĕ. Вулакан çакна ĕненет: каярахпа Калляпа унăн арăмĕ Чинавье чи малта пыракан колхозниксем пулса тăнине курать.
Ухсай Яккăвĕ эпикăллă произведенисен чăн-чăн ăстаçи. Унăн «Кĕлпук мучи», «Ача чухнехи çăлтăрăм», «Чапаевпа тĕл пулни», «Шурă хурăнпа калаçни» поэмисем, «Ту урлă çул», «Акăшкÿл» романĕсем чăваш литературинче çеç мар, нумай нациллĕ пĕтĕм совет литературинче пысăк вырăн йышăнса тăраççĕ. Чăваш халăхĕ революци тунă çĕрте, Совет влаçне çирĕплетессишĕн пынă кĕрешÿре, социализмлă строительствăра мĕнле вăй-хал хунине анлăн çырса кăтартнă çак произведенисенче.
II. Ухсай Яккăвĕн лирики

2.1. Ухсай Яккăвĕн поэзийĕнчи чун-чĕре ыратăвĕпе пăлханăвĕ
Хальхи чăваш литературинче Ухсай ячĕ – чăннипех чаплă ят. Ухсай – паянхи чăваш çырулăхĕн вăйĕ, çĕнтерĕвĕ, мухтавĕ. Ухсай поэзиĕ тивĕçлипех пирĕн литературăра çĕнĕ самана уçса пачĕ. Çак питех те талантлă юрăçă пурри чăваш поэзине илем кÿрсе, вăй парса тăрать. Халĕ эпир поэзири ăсталăха Ухсай çÿле çĕкленĕ тÿперен виçсе хаклама,  унпа танлаштарса пăхма пултарăпăр.
Пирĕн нумай нациллĕ совет литературинче Ухсай чи çутă çăлтăсенчен пĕри, тенĕ çыравçăсен Пĕтĕм Раççей съездĕнче Л.Соболев [8].  Чăнах та ĕнтĕ, Ухсай ятне пирĕн республикăра çеç мар, пĕтĕм Совет çĕршивенче лайăх пĕлеççĕ, унăн чылай произведениĕсене тĕрлĕ чĕлхепе куçарса кăларнă. Унăн «Кĕлпук мучи», «Ту урлă çул», «Çĕр», «Силпи çăлкуçĕ», «Чапаевпа тĕл пулни», «Тутимĕр» тата ытти нумай произведенийĕсем яланлăхах совет литературин ылтăн фондне кĕрсе юлчĕç, вĕсене вулакансем пысăк хак пачĕç. 
Çырасса Ухсай питĕ çамрăкла, вунтăватă-вунпилĕк çултах, çырма пуçланă. Хăй каланă тăрăх, унăн çак ăсталăхне, çутçанталăк пилленĕ талантне аталантарма вĕсен йăхĕ сăвă-юрра, юмах-такмака юратни, тăван чĕлхене хисеплени нумай пулăшнă. Аттерен эпĕ тăван чĕлхе пуянлăхне, аннерен чăваш чĕлхин янравлăхĕпе илемлĕхне вĕрентĕм тесе Ухсай хăй те час-часах калать. Пулас поэтăмăр ача чухнех чăваш сăмахлăхĕн питĕ пуян та асăмлă тĕнчипе паллашнă, çамрăкла çуралнă çак интерес унăн кайран та сÿнмен.
Халăхран уйрăм, хăйне пысăка хурса, таçти пĕлĕтре те сывлăшра вĕçсе çÿрекен, пуш пичке пек шавлă поэзи Ухсайшăн пачах ют. Унăн поэзийĕнче тăван уй-хирсем, ешĕл вăрмансем, шăнкăр-шăнкăр çăлкуçсен, тăрă кÿлĕсен çепĕçлĕхĕпе илемлĕхĕ, чăваш халăхĕн ĕçченлĕхĕпе типтерлĕхĕ кирек мĕнле йывăрлăхра тахалăхăн сÿнми ĕмĕчĕ, çутă кунсен шанчăкĕ палăртать, чăваш çĕршывĕпе унăн çыннисен пурнăçĕ курăнать, ăна яш-кĕрĕвĕн пурнăçĕ, кăмăл-туйăмĕ, юратăвĕ-ыратăвĕ, савăнăçĕ-пăшăрханăвĕ шухăшлаттарать. Çакна вăл кашни сăвăрах сăнарласа-каласа пама тăрăшать. Кашни сăвви вулакана шухăша ярать. Ухсай Яккăвĕн сасси чăваш поэзиĕнче, Раççей литературинче пайăрланса тăрать. Ăна чăвашла шухăшлавĕпе тĕнчекурăмĕшĕн ырланă та паллă тĕпчевçĕсемпе критиксем, çавăншăнах юратнă та вырăс литературин корифейĕсем, тем тĕрлĕ паллă çыравçăсем, тĕпчевçĕсем. Вĕсене Ухсайăн поэзии тĕнчийĕ хăйне расна пулни килĕшнĕ [7].
Халăх поэчĕ ятне Ухсай пуринчен ытла тивĕçлĕь. Нациллĕ хăйевĕрлĕх, чăвашлăх унăн кашни сăвви чăваш чĕрине ăшă  туйăмсем çуратать, чун-чĕрене тыткăна илет.
Яланах халăхпа пĕрле, кирек хăçан та халăхшăн – акă мĕнле поэтăн ырă та çутă тĕллевĕ. Сăвăç хăйне хăват панă, çунат парса вĕçтернĕ çĕршыва, халăха нихçан манмасть, сăвă-юрринче вĕсене мухтаса çаврăм хыççăн çаврăм хывать. Мода тени хыççăн кайни, паян пĕр тĕрлĕ, ыран пачах урăхла юрлани çук вара Ухсайăн, унăн çулĕ яланах пĕрре – халăхпа пĕрле.

Тÿрĕ тытрăм эп хама,

Утрăм халăх çулĕпе.
2.2. Çыравçă хайлавĕсен сăнарлăхĕпе хăйне евĕрлĕхĕ
Я. Г. Ухсай сăвви-поэмисенче, сăвăлла романĕсенче, трагедисенче ăнăçлă илемлĕх тĕслĕхĕсене вĕç-хĕррисĕр тупма пулать. Ухсай чĕлхи – ытарлăхпа пиеленнĕ чĕлхе. Унта эпитетсăр пупле çук та пулĕ: евĕрлев сăмахĕсенчен пулнă эпитет: лĕнкĕр-лĕнкĕр сăпка, нăтăрт ÿт-пÿ, кăн-кан айван, шăрт-шарт ăшă.  
Халăх юррисенчи хытса ларнă ытарлăхсем ялан усă курнипе сăнарлă пулма пăрахаççĕ. Ун пек чухне сăвăç кĕтмен эпитетсем, метафорăсем, танлаштарусем тупать: «хур чĕппи пек сарă уйăх» (танлаштару), «антăхать уяр çанталăк», «нимĕç виллисем çинче ларакан çăхан пасарĕ» тата ытти те.  Поэт сăввисенче ирони тĕслĕхĕсем те йышлă:
Вăрçăра танкист кам мар-ши?

Вăл ĕçре хăйне хăй маршал:

Варманне те касакан,

Хăмине те чутлакан,

Кăмака та тăвакан, 

Кантăкне те лартакан…

Эрехне  те ĕçекен

Тесшĕн эпĕ. Çук иккен.

Манан сăвă йĕркинче

Юрамасть ун пек сăмах:

Оборона лининче

Ĕçмелле тăр шыв анчах!

Ухсай кăнтаммăн шухăшлама пĕлмест. Унăн шухăшщĕ ÿкерчĕкрен ÿкерчĕке чупать, пĕчĕк танлаштарăва пысăкки патне хăвалать. Ку унăн расна шухăшлавĕ. Тÿресен пуклак пуплевĕнчен тÿрех ÿйрăлса тăрать. Сÿтĕлсе пакăлтатакан çын шÿхăш йĕрне çухатса паврать. Ухсайăн тем чуль вăрăм пуплевĕнче те шухăш тĕшши çирĕп. Ухсай сăввисенче анжанбеман (куçăм), инверси, исоколон тĕслĕхĕсемпе те анлă усă курать. Тĕслĕхрен:   

Атте ман халăх хушшинче

Малта тăратчĕ, пуртă пурччĕ
Ун аллинче. Ачаранах

Пĕлеттĕм эпĕ ку пуртта (Тутимĕр).

 (Анжанбеман тĕслĕхĕ).
Пĕр кашăкран пыл сыпнă евĕр

Çÿреттĕмĕр эпир пĕрле (Шурă хуранпа калаçни).

(Инверси тĕслĕхĕ).
Тăван Çĕршывăн ĕçчен те сапăр,

Тăвать пурне те вăл яка.

Эс заграничнăй ăпăр-тапăр

Илсе ярасшăн ан палка! (Вăрман юрри).

(Исоколон тĕслĕхĕ).
Эпир поэтпа чăннипех те мухтанма пултаратпăр: вăл тăван халăха нумай паха произведенисем пачĕ, чăваш хушшинче Ухсай сăввисене пурте – ватти те, вĕтти те пĕлеççĕ, пăхмасăр калаççĕ. Поэт ĕçне халăх йышăннинчен пысăкрах хисеп мĕн пултăр!
Ухсай Яккăвĕ литературăна аталантарас енěпе хастар ěçленěшěн патшалăхăн чи пысăк наградисемпе палăртнă: «Ленин», «Октябрь Революцийě», «Ěçлěх Хěрлě Ялав», «Хисеп Палли» орденěсем, нумай медаль парса чысланă. Чăваш Республикин Ěç Мухтавěпе Паттăрлăх Кěнекине кěртнě. Вăл М. Горький ячěллě Раççей Патшалăх премийěн, çавăн пекех Чăваш Республикин К.В.Иванов ячěллě патшалăх премийěн лауреачěн, Чăваш халăх поэчěн ячěсене илме тивěç пулнă.
Ухсай Яккăвĕ 1986-мĕш çулхи утă уйăхĕн 7-мĕшĕнче Шупашкарта вилнĕ. Хăйĕн юлашки ирĕкне пурнăçласа, ăна тăван Слакпуçĕн çывăхĕнче, хăй вилес умĕн кăшт маларах кăна хавхалануллăн мухтаса хăварнă илемлĕ Кĕсле-ту çине пытарнă.  

Пĕтĕмлетÿ

Хальхи чăваш литературинче Ухсай ячĕ – чăннипех чаплă ят. Ухсай – паянхи чăваш çырулăхĕн вăйĕ, çĕнтерĕвĕ, мухтавĕ. Ухсай поэзиĕ тивĕçлипех пирĕн литературăра çĕнĕ самана уçса пачĕ. Çак питех те талантлă юрăçă пурри чăваш поэзине илем кÿрсе, вăй парса тăрать. Халĕ эпир поэзири ăсталăха Ухсай çÿле çĕкленĕ тÿперен виçсе хаклама,  унпа танлаштарса пăхма пултаратпăр.
Çырасса Ухсай питĕ çамрăклă, вунтăватă-вунпилĕк çултах, çырма пуçланă. Унăн çак ăсталăхне, çутçанталăк пилленĕ талантне аталантарма вĕсен йăхĕ сăвă-юрра, юмах-такмака юратни, тăван чĕлхене хисеплени нумай пулăшнă. Ашшĕрен вăл тăван чĕлхе пуянлăхне, амăшĕнчен чăваш чĕлхин янравлăхĕпе илемлĕхне вĕреннĕ. 
Ухсай Яккăвĕн пултарулăхне тĕпчеме чăннипех те кăсăклă. Мĕн чухлĕ ытларах вулатăн, çавăн чухлĕ ытларах чун пуянлăхĕ, тĕрĕслĕх, çирĕплĕх асăрхатăн. Хамăр тĕпчев ĕçĕнче кашни тапхăрти пултарулăх çинче чарăнса тăма тăрăшрăмăр. Ĕçлемелли, паллах, нумай пулчĕ, анчах темăна килĕштерсех тишкертĕмĕр, тĕпчерĕмĕр. Ачасен пĕлĕвне тĕрĕслеме эпир тест ыйтăвĕсем хатĕрлерĕмĕр. 
«Чăн-чан искусствăн пĕр паллă пур: вăл, пурнăçри пулăмсене тĕпченĕ май, вĕсене сăнарлăх урлă пĕлтерĕшлĕ туса калăплать. Çав пĕлтерĕшлĕхе вулаканшăн та ĕненмелле тăвайсан, поэта ăста теме пулать» - тесе çырать В. Чекушкин «Хăй сасси, хăй кăмăлĕ» статйинче. Мен паха-ха  Ухсай лирикинче? Çакă паха: автор кирек мĕнле туйăма та ырă шухăш-туртăм патне илсе тухать. Унăн чĕлхи перекетлĕ, уçă, витĕмлĕ те илемлĕ.
Халăх поэчĕ ятне Ухсай пуринчен ытла тивĕçлĕ. Нациллĕ хăйне ĕвĕрлĕх, чăвашлăх унăн кашни йĕркинче, кашни сăнарĕнче сисĕнет, унăн кашни сăвви чăваш чĕринче ăшă туйăмсем çуратать, чун-чĕрене тыткăна илет.

 Эпĕ те çĕр çине вăхăта ирттерме мар: çак çут тĕнчери пурнăçа, пурлăх никĕсне ăслăлăхне илеме, аталантарма çуралнă.

Эпĕ хам та сăвăсем, сочиненисем çырма юрататăп. Ухсай Яккăвĕ çуралнăранпа 100 çул çитнине халаласа пирĕн шкулта сочинени конкусĕ пулчĕ. Эпĕ унта хаваспах хутшăнтăм. Ухсай Яккăвĕн пултарулăхне тĕпченĕ май, манăн чун çемçелчĕ, чĕрере тăван тавралăх çинчен çакăн пек сăвă йĕркисем çуралчĕç. 
Хаваслă, уçă кăмăлпа

Пурте ĕçлетпĕр ушкăнпа.
Хирте сар тулă хумханать

Чăн тинĕс евĕр туйăнать.
Ухсай Яккăвĕн пултарулăхне тĕпчесе пуçтарнă материал малашнехи пурнăçра тата литература урокĕсене интереслĕ те тухăçлă ирттерме пулăшакан паха материал пуласса шансах тăратпăр. 
Усă курнă литература

1. Абрамов, В. С.  Сăмахпа сăнар сипечĕ / В.С. Абрамов. – Шупашкар, 2003.
2. Арланова, Е. Тăван поэзи улăпĕ / Е. Арланова // Хыпар. – 216 №, 2011.  
3. Дедушкин, Н. Пурнăç илемĕпе хавхаланса. Статьясемпе аса илÿсем. - Шупашкар, Чăваш кĕнеке издательстви, 1988.
4. Иванов, И. Халăх чунĕ / И. Иванов. – Шупашкар, Чăваш кĕнеке издательстви, 1972.

5. Корнев, М.  Чăваш писателĕсем / М. Корнев. – Шупашкар, Чăваш кĕнеке издательстви,1968.

6. Ларионов, Н. Чун хушнипе пурăнсан / Н. Ларионов. – Шупашкар, Çĕнĕ вăхат, 2009.

7. Станьял, В. П. Чӑваш халӑх сăвăçи Ухсай Яккӑвӗ / В. П. Станьял. – Шупашкар, ЧПГĂИ, 2001.

8. Тăван, литература утăмĕсем. Критикăллă статьясем. – Шупашкар, Чăваш кĕнеке издательстви, 1974.

9. Тăван Атăл. – 6 №, 1994.

10. Юман, А. Тăванлăх вăрттăнлăхĕ / А. Юман // Тăван Атăл 1-3 №, 2011.

11. Ухсай, Ольга. Ухсай Яккăвĕ: «Эпĕ яланах халăх чĕринче» / Ольга Ухсай // Хыпар. – 218 №, 2011.
12. Халăх шкулĕ 1-3 №, 2002.
Хушса пани
1.  Я. Г.Ухсай ăçта тата хăçан çуралнă?

Хурав:

Пушкăртстанри Слакпуç ялĕнче: 1911 çулхи чÿк уйăхĕн 26-мĕшĕнче
2. Ухсай Яккăвĕн тăванĕ, чăвашсен пĕр чаплă поэчĕ. Кам вăл?

а) П.П. Хусанкай

ă) К.В. Иванов 

б) А.Е.Алка

в) В.Е. Митта

3. Ухсай Яккăвĕн пĕрремĕш сăвви «Юратрăм эп, хирсем,сире» миçемĕш çулта кун çути курнă?

а) 1930 

ă) 1932

б) 1929

в) 1933

 4.  Я. Г. Ухсай илемлĕ литература пĕлÿлĕхне хăш хулара вĕренсе тарăнлатнă?
а) Шупашкарта

ă) Чĕмпĕрте

б) Хусанта

в) Мускавра

5. Ухсай Яккăвĕн мĕнле хайлавĕнче Пушкăртстанри чăвашсем XVIII ĕмĕрте пусмăрçăсене хирĕç епле кĕрешнине  сăнласа панă?

Хурав:  «Тутимĕр»

6. Поэт хăйĕн малтанхи сăввисен пуххине мĕнле ят  панă?

а) «Сăвăсем» 

ă) «Вутчĕлхе» 

б) «Савăнăç кĕнеки»

в) «Çуралнă çĕршыв»

7. Çак йĕркесем Я. Г. Ухсайăн мĕнле сăввинчен-ши?

«Туссем калаçнă чух, тăван чĕлхем,

Шур акăш  тĕкĕ  евĕр эс çемçе? 

Санпа ман халăх  чунĕ те илемлĕ

Çÿрет çÿлте те çĕр çинче  вĕçсе»  

а) «Чăваш чĕлхи»

ă) «Халăх  чунĕ»

б) «Чăваш чунĕ»

в) «Анне мана  тирпейлĕ пиеленĕ»

8. Пулас поэт М. Ломоносов ячĕллĕ Мускав университечĕн   литература факультетĕнче вĕреннĕ чух тутарсен хăш поэчĕпе çывăх паллашать?
а) Мустай Каримпа

ă) Муса Джалильпе

б) Габдулла Тукайпа

в) Мухамединов Израильпе

9. Ухсай Яккăвĕн  мăшăрĕ чăвашсен паллă çыравçи пулнă. Кам  вăл?

Хурав:  Мария Ухсай

10. Поэтăн чи сумлă ĕçĕсенчен  пĕри- сăвăлла трилоги. Мĕн  ятпа пичетленнĕ  вăл?

а) «Чапаевпа тĕлпулни»

ă) «Силпи асамат   кĕперĕ»

б) «Ача чухнехи çăлтăрăм»

в) «Пуканесен бригади»

11. Çак  хайлавсенчен хăшĕ вăрçă вăхăтĕнче  çырнă сăвăлла хайлав- çыру  пулать-ши?

а) «Шăллăм»

ă) «Пĕр полк çинчен хывнă сăмах»

б) «Пĕр дивизири чăваш салтаксемпе офицерсем- чăваш халăхне»

в) «Вырăс хирĕнче»

12. Çак йĕркесем поэтăн хăш хайлавĕнчен-ши?

«Пур халăх та тĕлĕнмелле

Хăпартăн çăлтăрсем патне:

Хăвна çуратнă çĕршывна

Чапа  кăлартăн ĕмерне»

а) «Пуканесен бригади»

ă) «Кăмака çинчи Иван»

б) «Мухтав»

в) «Капитан Гастелло»

13. Я. Г. Ухсая  чăваш халăх  поэчĕн ятне миçемĕш çулта панă?

а) 1945

ă) 1950

б) 1952 

в) 1960

14. Я. Г. Ухсай  миçемĕш  çулта вилнĕ?

а) 1970

ă) 1979

б) 1980

в) 1986

